
Azərbaycan məcburi əməyə cəlb edilmiş və cinsi istismara məruz qalmış kişi, qadın və uşaqlar 

üçün mənşə, tranzit və təyinat ölkəsi rolunu oynayır. Azərbaycandan olan kişi və gənc oğlanlar 

Rusiya və Azərbaycanda məcburi əməyə cəlb edilirlər. Azərbaycandan olan qadın və uşaqlar isə 

Birləşmiş Ərəb Əmirlikləri, Türkiyə, Rusiya və İranda cinsi istismara məruz qalırlar. Türkiyə, 

eləcə də Türkmənistan, Özbəkistan, Əfqanıstan, Filippin, Rumıniya, Hindistan və Ukraynadan 

olan bəzi əmək miqrantları Azərbaycanın tikinti sənayesində məcburi əməyə məruz qalırlar. Ölkə 

daxilində uşaqların, xüsusilə Roman (qaraçı) mənşəli uşaqların məcburi dilənçiliyə cəlb edilməsi 

problemdir. Filippinli qadınların Azərbaycanda məişət zəminində istismarı yeni yaranan bir 

problemdir. Əvvəllər Azərbaycanda, Çinli kişi və qadınlar tikintidə, küçə ticarətində və kənd 

təsərrüfatı sektorunda məcburi əməyə cəlb edilmişlər.     

Azərbaycan Hökuməti insan alverinin aradan qaldırılması ilə bağlı minimum standartların 

tələblərinə tam cavab vermir, lakin buna baxmayaraq bu istiqamətdə əhəmiyyətli səylər həyata 

keçirilir. Hesabat dövründə hökumət, azərbaycanlıların məcburi əməyə cəlb olunmasının 

qarşısının alınması istiqamətində hüquq mühafizə orqanlarının səylərini artırmış, insan alverinin 

müəyyən edilmiş qurbanlarına müdafiə və reinteqrasiya xidmətlərinin göstərilməsini davam 

etdirmiş və insan alveri cinayətləri ilə bağlı maarifləndirmə fəaliyyətlərini davam etdirmişdir. 

Buna baxmayaraq hökumət tərəfindən insan alverinə məruz qalmış hər hansı xarici vətəndaş 

qurban kimi müəyyən edilməmişdir və yaxud əmək miqrantlarının məcburi əməyə cəlb 

edilməsində şübhəli bilinən şirkətlərdə ətraflı təhqiqatın aparılmasında maraq nümayiş 

olunmamışdır. Hökumətdəki sistemli korrupsiya hüquq mühafizə orqanlarının və qurbanların 

müəyyən olunması fəaliyyətinin effektivliyinə mane olmuşdur. Vətəndaş cəmiyyəti qrupları 

məhdud nəticə göstərdiyinə görə hökumətin insan alverinə qarşı mübarizə fəaliyyətini tənqid 

etmişlər, lakin bəzi hökumət orqanları ilə olan əməkdaşlığın təkmilləşdiyini qeyd etmişlər.       

Azərbaycan üçün tövsiyələr: Ölkə daxilində məcburi əməyə cəlb edilmiş xarici vətəndaş olan 

qurbanların müəyyən olunması səylərini gücləndirmək; insan alveri cinayətkarlarına, o cümlədən 

əmək miqrantlarını məcburi əməyə cəlb edən fərdlər və ya şirkətlərə qarşı hüquq mühafizə 

orqanlarının səylərini gücləndirmək və barəsində həbs qərarı çıxarılmış məhkumların sayını 

artırmaq; insan alverində əlbir olmaqda şübhəli bilinən hökumət rəsmiləri barəsində qətiyyətli 

istintaq tədbirləri aparmaq və məhkəməyə cəlb etmək; insan alveri ilə bağlı hər hansı bir 

göstəricinin aşkar olunduğu vaxt potensial insan alveri cinayətlərini araşdırmaq; əmək 

müfəttişlərinin insan alveri cinayətlərini aşkar etmək imkanlarını daha da artırmaq üçün əmək 

məcəlləsində məcburi əmək təyinatına düzəlişlər etmək; polis tərəfindən aparılan ilkin sorğu-sual 

zamanı vətəndaş cəmiyyəti nümayəndələrinin potensial qurbanları müşayiət etməsinə icazə 

verilməsini nəzərdən keçirmək; məhkəmə prosesi zamanı qurbanların müdafiəsini gücləndirmək; 

məhkəmə hökmlərini qurbanlar tərəfindən seçilmiş ünvanlara göndərmək; qurbanlara xidmət 

göstərənlərə maliyyələşməni artırmaq və Bakı şəhərindən kənarda xidmət göstərənlərin 

şəbəkəsini genişləndirmək; hüquq mühafizə orqanlarının əməkdaşları, müstəntiqlər və məhkəmə 

işçiləri üçün qurbanlarla həssas rəftar etmə üzrə, o cümlədən psixoloji travma keçirmiş insan 

alveri qurbanları ilə işləməyin yolları üzrə təlimlər keçmək; insan alverinin hüquqi baxımdan 

müəyyən edilməsi üzrə hakimləri maarifləndirmək; hökumət orqanları arasında, o cümlədən 

qurbanların yönləndirilməsi və potensial hallarla bağlı ətraflı məlumat mübadiləsi sahəsində 

əlaqəni təkmilləşdirmək; insan alverinin göstəricilərini və yardım almaq metodlarını təsvir 



etməklə xarici əmək miqrantlarına yönəlmiş, ictimaiyyətin maarifləndirilməsi kampaniyalarını 

həyata keçirmək; şəhərlərdə və regionlarda cinsi və əmək istismarına cəlb olunma ilə bağlı 

ictimaiyyətin maarifləndirilməsi səylərini davam etdirmək.                           

Hüquqi təqib 

Hesabat dövründə Azərbaycan Hökuməti, İnsan Alverinə Qarşı Mübarizə Haqqında Qanunun 

tələblərinin həyata keçirildiyini nümayiş etdirmişdir. 2005-ci ildə qəbul edilmiş İnsan Alverinə 

Qarşı Mübarizə Haqqında Azərbaycan Respublikasının Qanunu və Cinayət Məcəlləsinin 144-cü 

Maddəsi zorla fahişəliyə cəlb etməni, məcburi əməyi qadağan edir və bu cür cinayətlərə görə 5 

ildən 15 ilə qədər həbs cəzasını nəzərdə tutur ki, bu da zorlama kimi digər ağır cinayətlərə görə 

nəzərdə tutulan cəzalara uyğundur və kifayət qədər sərtdir. Hökumət 2012-ci ildə məcburi əməyə 

cəlb olunma üzrə istintaq aparılmış iki hal və 10 seksual istismar halının istintaqa cəlb edildiyi 

barədə məlumat vermişdir və müqayisə üçün 2011-ci ildə bu göstərici məcburi əməyə cəlb etmə 

üzrə iki istintaq halı və seksual istismarla əlaqədar istintaq aparılmış 17 hal təşkil etmişdir. 

Hökumətin verdiyi məlumata əsasən 2012-ci ildə məcburi əməyə cəlb etmə əməlinə görə iki 

nəfər və seksual istismar cinayətlərinə görə 12 nəfər məhkəməyə cəlb edilib və 2011-ci illə 

müqayisədə məcburi əməyə cəlb etmə üzrə heç bir məhkəmə araşdırması aparılmamış və seksual 

istismar əməlinə görə isə 20 nəfər məhkəməyə cəlb edilmişdir. 2011-ci ildə seksual istismar 

cinayətinə görə məhkum edilmiş 10 nəfərlə müqayisədə 2012-ci ildə seksual istismarda təqsirli 

bilinmiş 12 nəfər hökumət tərəfindən məhkum edilmişdir. Seksual istismara görə məhkum 

edilmiş 12 nəfərdən altısı barəsində müddətli həbs cəzası verilib, belə ki, altı cinayətkardan üçü 

barəsində dörd ildən on ilə qədər azadlıqdan məhrum etmə cəzası çıxarılmış və yerdə qalan üç 

cinayətkarla bağlı məhkəmə hökmü barədə informasiya təqdim edilməmişdir. Qeyd olunan 12 

nəfər cinayətkardan beşinə şərti cəza verilməsi üçün, çox vaxt cinayətkar himayəsində azyaşlı 

uşaqları olan qadın olduqda istifadə olunan Cinayət Məcəlləsinin 70-ci Maddəsi tətbiq 

edilmişdir. Hökumət tərəfindən 2012 və yaxud 2011-ci illərdə məcburi əməyə cəlb etmə əməlinə 

görə heç kəs məhkum edilməmişdir. Bununla belə, hökumət ilk dəfə olaraq 2013-cü ilin fevral 

ayında məcburi əməyə cəlb etmə əməlinə görə bir nəfəri səkkiz il yarım müddətinə azadlıqdan 

məhrum etmişdir. Hökumət məcburi əməkdən istifadə etdiyinə görə hüquqi şəxslərə qarşı 

tədbirlərin gücləndirilməsini nəzərdə tutan dəyişiklikləri son dövrdə qəbul etsə də, 2012-ci il 

üzrə İnsan Alveri Haqqında Hesabatda (İAH) qeyd edildiyi kimi hesabat dövründə bu cür hüquqi 

şəxslər hər hansı cinayət məsuliyyətinə cəlb edilməmişdir.               

Azərbaycandakı sistemli korrupsiya insan alverinə qarşı mübarizə səylərinə mane olmuşdur. 

Vətəndaş cəmiyyəti qruplarının verdikləri məlumata əsasən hüquq mühafizə orqanları tikinti 

sektoruna nəzarət edən nüfuzlu şəxslərin, o cümlədən hökumət rəsmilərinin onları ittiham 

etməsindən çəkinərək, bu sektorda məcburi əməyə cəlb etmə ittihamlarını adekvat şəkildə 

araşdırmamışlar. Yerli polis, bəzilərində seksual istismar qurbanlarının olduğu əxlaqsızlıq 

yuvalarından rüşvət almaqda və bu cür bizneslərin qeyri-qanuni fəaliyyətlərinə məhəl 

qoymamaqda günahlandırılmışdır. Hesabat dövründə Azərbaycan Hökuməti tərəfindən insan 

alveri cinayətlərində əlbir olduğu güman edilən hökumət rəsmilərinin istintaqa və yaxud 

məhkəməyə cəlb edilməsi barədə məlumat verilməmişdir. Bir QHT, istismar əməlinin təhqiqatını 

davam etdirmək üçün yerli rəsmilərin insan alveri qurbanlarından rüşvət tələb etməsi və 

qurbanların bu işi davam etdirməməyə qərar verməsi barədə məlumat vermişdir. Bəzi yerli 

müşahidəçilərin verdikləri məlumata əsasən Daxili İşlər Nazirliyinin İnsan Alverinə Qarşı 

Mübarizə İdarəsi (DİN İAQMİ) istintaq zamanı insan alverinin qurbanlarını sorğu-suala cəlb 

etmiş və qorxutmuşdur.      

 



Müdafiə 

Hesabat dövründə Azərbaycan Hökuməti insan alveri qurbanlarının müdafiəsi və onlara yardım 

göstərilməsi sahəsində tərəqqi əldə etmişdir, lakin buna baxmayaraq məcburi əməyə cəlb olunan 

xarici əmək miqrantlarının müəyyən olunmaması narahatlıq doğurmaqda davam etmişdir. DİN 

İAQMİ insan alveri qurbanlarının müəyyən olunması üçün göstəricilərə malikdir, lakin bu 

siyahıdan necə istifadə edildiyi və yaxud bunun digər hökumət orqanlarına paylanması barədə 

məlumat verilməmişdir. 2012-ci ildə hökumət tərəfindən 17 kişi, məcburi əməyə cəlb edilmiş 

qurban və 36 qadın, seksual istismara məruz qalmış qurban kimi müəyyən edilmişdir, müqayisə 

üçün 2011-ci ildə məcburi əməyə cəlb edilmiş hər hansı qurban müəyyən edilməmişdir və 29 

qadının seksual istismara məruz qaldığı müəyyən edilmişdir. DİN İAQMİ və Əmək Müfəttişliyi 

tərəfindən 5000-dən çox reyd keçirilməsinə baxmayaraq, hökumət məcburi əməyə cəlb edilmiş 

bir nəfər də olsun xarici vətəndaş olan qurbanı müəyyən etməmişdir. Bu cür qurbanların 

müəyyən edilməməsi qismən onunla bağlıdır ki, əmək qanunvericiliyinə əsasən Əmək 

Müfəttişliyinin insan alveri qurbanlarını müəyyən etmək səlahiyyəti yoxdur. 2012-ci ildə 

hökumət orqanları tərəfindən məcburi dilənçiliyə cəlb edilmiş 455 uşaq müəyyən edilmişdir. Bu 

cür kimsəsiz uşaqların təxminən 130 nəfəri hökumət tərəfindən QHT-lərə və “uşaq polis 

idarələrinə” yönləndirilmişdir və burada onlara yardım göstərilmişdir. Yönləndirilməmiş uşaqlar 

haqqında isə hər hansı məlumat verilməmişdir.        

Hökumət insan alveri qurbanlarının onların insan alverinə birbaşa məruz qalmaları nəticəsində 

yol verdikləri qeyri-qanuni hərəkətlərə görə cərimələnməməsini təmin etməmişdir. Təcrübədə 

məcburi əməyə və seksual istismara məruz qalmış bəzi qurbanların müvafiq olaraq icazəsiz 

çalışdığına və fahişəlik əməlinə görə inzibati qaydada cərimələndikləri barədə məlumatlar 

verilmişdir. Bundan əlavə, hökumət tərəfindən qurban kimi müəyyən edilməmiş, seksual 

istismara məruz qalmış və məcburi əməyə cəlb edilmiş xarici vətəndaş olan qurbanların ölkədən 

deportasiya olunduqları bildirilmişdir. 2012-ci ildə DİN İAQMİ 53 nəfər insan alveri qurbanına 

yardım göstərmişdir və 2011-ci ildə bu, 38 nəfər təşkil etmişdir. Bu qurbanlardan 43 nəfəri 

hökumətə məxsus olan müvəqqəti sığınacağa yerləşdirilmişdir və yaşlı qurbanların buraya 

sərbəst şəkildə gəlib-getmək imkanlarının olduğu bildirilmişdir. Bu qurbanlardan otuz beş 

nəfərinə təxminən 500 ABŞ dollarına bərabər miqdarda birdəfəlik müavinət verilmişdir ki, bu da 

2011-ci ildə ödənilmiş 250 ABŞ dolları ekvivalentindən çox olmuşdur. Hökumət qurbanlardan 

bəzilərinə digər formada maliyyə təzminatı, eləcə də tibbi və hüquqi yardım və psixoloji 

konsultasiya təklif etmişdir. Xüsusi hallarda hökumət insan alveri qurbanlarına təhqiqat və 

məhkəmə prosesində iştirak etməyi təşviq etmişdir. Sosial Xidmətlər Haqqında Qanuna edilmiş 

son əlavələrə müvafiq olaraq yerli hökumət orqanları tərəfindən insan alveri qurbanlarına sosial 

xidmətlərin göstərilib-göstərilmədiyi barədə məlumat verilməmişdir.        

DİN İAQMİ çox vaxt potensial insan alveri qurbanlarını QHT-lərə və yaxud Əmək və Əhalinin 

Sosial Müdafiəsi Nazirliyinin qurbanlara yardım mərkəzinə yönləndirmişdir, lakin digər müvafiq 

hökumət orqanları arasındakı yönləndirmə zəif olmuşdur ki, bu da qurbanların müəyyən 

olunmasına və onların müvafiq müdafiə ilə təmin edilməsinə mane olmuşdur. İnsan Alverinə 

Qarşı Mübarizə Haqqında Qanuna əsasən qurbanların deportasiya olunmamaq üçün müvəqqəti 

yardım almaq səlahiyyətləri olsa da, təcrübədə bu tətbiq edilməmişdir, çünki hökumət tərəfindən 

hər hansı xarici vətəndaş olan qurban müəyyən edilməmişdir. 2012-ci ilin dekabr ayında Bakı 

şəhərində keçirilmiş insan alverinə qarşı mübarizə üzrə üç günlük konfransa hökumət tərəfindən 

qeyri-maliyyə dəstəyi formasında yardım göstərmişdir, o cümlədən konfransın keçirilməsi üçün 

məkan təmin etmişdir. Bu tədbirdə insan alveri cinayətlərinin araşdırılmasına məsul olan 



müstəntiqlər, hakimlər və polis əməkdaşları iştirak etmişlər və konfrans zamanı qurbanların 

müəyyən olunması və qurbanlarla həssas rəftar etmə üzrə məşğələlər keçirilmişdir.      

Preventiv tədbirlər 

Hesabat dövründə Azərbaycan Hökuməti, insan alverinin qarşısının alınması istiqamətində 

həyata keçirdiyi səylərini davam etdirmişdir. Milli Yönləndirmə Mexanizmi (MYM) insan 

alverinə qarşı mübarizə fəaliyyətini həyata keçirən müvafiq nazirliklər üçün milli əlaqələndirmə 

orqanı kimi fəaliyyət göstərmişdir. Nazirliklərdəki araşdırma və qurbanların müəyyən olunması 

prosedurlarının təkmilləşdirilməsi məqsədilə 2012-ci ildə iki təşkilatlararası konfrans və dövlət 

səviyyəsində dörd seminarın keçirilməsinə baxmayaraq, nazirliklər səviyyəsində insan alverinə 

qarşı mübarizə fəaliyyətinin koordinasiyası və qanuna əsasən hər bir orqanının üzərinə düşən 

məsuliyyətləri barədə məlumatlılıq səviyyəsi məhdud olmuşdur. MYM-də işçi səviyyəsində 

çalışanların əksəriyyətinin əsasən seksual istismar probleminə diqqət yetirdiyi və məcburi əməyə 

cəlb olunma göstəriciləri barədə məhdud məlumata malik olduqları hiss edilmişdir.      

Hökumətin QHT-lərə Dövlət Dəstəyi Şurası 2012-ci ildə insan alverinə qarşı mübarizə 

fəaliyyətlərinə maliyyə yardımı göstərmişdir. İnsan alverinə qarşı mübarizə problemləri ilə 

məşğul olan 15 QHT-yə DİN İAQMİ tərəfindən pul mükafatları verilmişdir, müqayisə üçün 

2011-ci ildə bu QHT-lərin sayı 10 olmuşdur. İnsan alverinə qarşı mübarizəyə həsr olunmuş 

broşürlərin və plakatların hazırlanması hökumət tərəfindən maliyyələşdirilmişdir və onların 

yayılması davam etdirilmişdir, eləcə də insan alveri ilə bağlı maarifləndirmə məqsədilə sosial 

xarakterli çarxların yayımı davam etdirilmişdir. Hökumət, QHT tərəfindən idarə olunan və insan 

alveri haqqında ictimaiyyətə məlumat təqdim etmək və insan alverinin potensial qurbanlarına 

yardım göstərmək məqsədi daşıyan qaynar xəttin fəaliyyətini maliyyələşdirməyi davam 

etdirmişdir; qaynar xəttə daxil olmuş 13 000 zəngdən ikisi məcburi əməyə cəlb etmə üzrə iki 

halın araşdırılmasına səbəb olmuşdur. Hökumət ölkədə fəaliyyət göstərən nazirliklərin 

nümayəndələri, bələdiyyələr, QHT-lər, müəllimlər və universitet tələbələri üçün insan alverinə 

qarşı mübarizə üzrə seminarlar təşkil etmişdir və DİN İAQMİ insan alveri qurbanlarının 

müəyyən olunması üzrə 15 turizm şirkətinin nümayəndələrinə təlim keçirmişdir.              

Azərbaycan hökuməti əsasən əmək haqlarının ödənilməməsi, pasportların saxlanılması və iş 

icazəsinin əldə edilməməsi kimi əmək məcəlləsinin inzibati hüquq pozmalarına diqqət 

yetirmişdir və bu hüquq pozmaların potensial məcburi əməyə cəlb etmə göstəriciləri kimi 

araşdırılmasını aparmamışdır. Hökumət işçiləri sənədsiz çalışdırdığına, iş icazəsi almadığına 

görə şirkətləri cərimələmişdir, minlərlə əmək miqrantı ilə əmək müqaviləsinin bağlanmasını 

təmin etmişdir və işə götürənlər tərəfindən yüz minlərlə dollar ekvivalentində olan ödənilməmiş 

əmək haqlarının əmək miqrantlarına ödənilməsini təmin etmişdir. Buna baxmayaraq bu 

şirkətlərdən heç birində, o cümlədən əmək miqrantlarını dəfələrlə istismar etdiyi bildirilən bir 

şirkətdə hökumət tərəfindən insan alveri ilə bağlı araşdırma aparılmamışdır. Bir vətəndaş 

cəmiyyəti qrupunun qeyd etdiyi kimi, bu cür cinayət xarakterli deyil, inzibati xarakterli yanaşma 

əmək miqrantlarının istismarı üçün əlverişli şərait yaradır, belə ki, insan alverində şübhəli 

bilinənlərə qarşı cinayət ittihamı irəli sürülmür. Hökumət tərəfindən sənədi olmayan 19 nəfər 

azyaşlıya şəxsiyyəti təsdiq edən sənədlər verilmişdir və vətəndaşlığı olmayan 105 nəfərə 

vətəndaşlıq verilmişdir. Vətəndaşlığı olmayan və sənədsiz fərdlər Azərbaycanda insan alverinə 

qarşı müdafiəsizdirlər. Hökumət kommersiya məqsədli seks fəaliyyətinə tələbatın azaldılması 

istiqamətində addım atmamışdır. Azərbaycan Hökuməti 2009-2013-cü illəri əhatə edən insan 

alverinə qarşı mübarizə üzrə Milli Fəaliyyət Planını qəbul etmişdir.   



Hər bir İAH Hesabatda hökumətin növbəti ildə icrasını nəzərdən keçirməsi üçün xüsusi 

tövsiyələr təqdim edilir. İAH Hesabatda hər bir ölkə üzrə ayrıca verilmiş xüsusi tövsiyələrdən 

əlavə, Dövlət Departamenti hökumətə bu tövsiyələr əsasında hazırlanmış qısa fəaliyyət planını 

da təqdim edir. Fəaliyyət planı və onu müşayiət edən tövsiyələrin məqsədi ölkələri İnsan Alveri 

Qurbanlarının Müdafiəsi Qanununda müəyyən edilmiş minimum standartlarla bağlı 

istiqamətləndirməkdir, ümumilikdə bu standartlar Birləşmiş Millətlər Təşkilatının Transmilli 

Mütəşəkkil Cinayətkarlığa Qarşı Konvensiyasını (“Palermo Protokolu”) tamamlayan İnsan 

Alverinin, Xüsusən Qadın və Uşaq Alverinin Qarşısının Alınması, Aradan Qaldırılması və 

Cəzalandırılması Protokolunda müəyyən edilmiş standartlara uyğundur.       

Azərbaycan üçün tövsiyələr: 

- Ölkə daxilində məcburi əməyə cəlb edilmiş xarici vətəndaş olan qurbanların müəyyən 

olunması səylərini gücləndirmək;  

- İnsan alveri cinayətkarlarına, o cümlədən əmək miqrantlarını məcburi əməyə cəlb edən 

fərdlər və ya şirkətlərə qarşı hüquq mühafizə orqanlarının səylərini gücləndirmək və 

barəsində həbs qərarı çıxarılmış məhkumların sayını artırmaq;  

- İnsan alverində əlbir olmaqda şübhəli bilinən hökumət rəsmiləri barəsində qətiyyətli 

istintaq tədbirləri aparmaq və məhkəməyə cəlb etmək;   

- İnsan alveri ilə bağlı hər hansı bir göstəricinin aşkar olunduğu vaxt potensial insan alveri 

cinayətlərini araşdırmaq; 

- Əmək müfəttişlərinin insan alveri cinayətlərini aşkar etmək imkanlarını daha da artırmaq 

üçün əmək məcəlləsində məcburi əmək təyinatına düzəlişlər etmək;   

- Polis tərəfindən aparılan ilkin sorğu-sual zamanı vətəndaş cəmiyyəti nümayəndələrinin 

potensial qurbanları müşayiət etməsinə icazə verilməsini nəzərdən keçirmək; 

- Məhkəmə prosesi zamanı qurbanların müdafiəsini gücləndirmək, məhkəmə hökmlərini 

qurbanlar tərəfindən seçilmiş ünvanlara göndərmək; 

- Qurbanlara xidmət göstərənlərə maliyyələşməni artırmaq və Bakı şəhərindən kənarda 

xidmət göstərənlərin şəbəkəsini genişləndirmək; 

- Hüquq mühafizə orqanlarının əməkdaşları, müstəntiqlər və məhkəmə işçiləri üçün 

qurbanlarla həssas rəftar etmə üzrə, o cümlədən psixoloji travma keçirmiş insan alveri 

qurbanları ilə işləməyin yolları üzrə təlimlər keçmək; 

- İnsan alverinin hüquqi baxımdan müəyyən edilməsi üzrə hakimləri maarifləndirmək, 

hökumət orqanları arasında, o cümlədən qurbanların yönləndirilməsi və potensial hallarla 

bağlı ətraflı məlumat mübadiləsi sahəsində ünsiyyəti təkmilləşdirmək; 

- İnsan alverinin göstəricilərini və yardım almaq metodlarını təsvir etməklə xarici əmək 

miqrantlarına yönəlmiş ictimaiyyətin maarifləndirilməsi kampaniyalarını həyata 

keçirmək; 

- Şəhərlərdə və regionlarda cinsi və əmək istismarına cəlb olunma ilə bağlı ictimaiyyətin 

maarifləndirilməsi səylərini davam etdirmək.                           



İAH Hesabatın hazırlanması prosesinin texniki hazırlığı haqqında ümumi məlumat:   
 

-- 19 iyun, 2013-cü il tarixdə Dövlət Departamentində keçiriləcək ictimai tədbir zamanı Dövlət 

Katibi İnsan Alveri Haqqında on üçüncü İllik Hesabatı təqdim edəcəkdir. Burada hesabatın sizin 

ölkəniz üzrə təqdim olunacaq nüsxəsini əvvəlcədən nəzərinizə çatdırırıq. Xahiş edirik bu 

məlumatın 19 iyun Vaşinqton DC vaxtı ilə saat 3:30-dək yayılmasını qadağan edəsiniz.  

 

-- ABŞ Konqresi tərəfindən 2000-ci ildə qəbul edilmiş İnsan Alveri Qurbanlarının Müdafiəsi 

Qanununa (İAQMQ) əsasən Dövlət Katibindən, Konqresə illik Hesabat təqdim etmək tələb 

olunur. Bu Hesabatın məqsədi bütün dünyada müasir quldarlığa qarşı mübarizə sahəsində 

fəaliyyəti təşviq etmək və əməkdaşlıq yaratmaqdır. ABŞ hökuməti insan alverinə qarşı 

mübarizədə İAQMQ və Birləşmiş Millətlər Təşkilatının Transmilli Mütəşəkkil Cinayətkarlığa 

Qarşı Konvensiyasını (“Palermo Protokolu” kimi tanınır) tamamlayan İnsan Alverinin, Xüsusən 

Qadın və Uşaq Alverinin Qarşısının Alınması, Aradan Qaldırılması və Cəzalandırılması 

Protokolunda müəyyən edilmiş standartları rəhbər tutur. İAQMQ və Palermo Protokolu insan 

alveri cinayətini açıq-aşkar və yaxud psixoloji manipulyasiya vasitəsilə zor, saxtakarlıq və ya 

məcbur etməklə qurbanların əməyi və yaxud xidmətlərini (o cümlədən kommersiya məqsədli 

seks bazarında) əldə etmək və ya əldə saxlamaq kimi müəyyən edir. Həm İAQMQ, həm də 

Palermo Protokolu əsas diqqəti qurbanların istismarına yönəldir və qurbanın insan alverinə 

məruz qaldığını hesab etmək üçün onun bir yerdən digərinə aparılması tələb etmir.     

 

-- Ən azı iki qurbanın ağır formada insan alverinə məruz qaldığı müəyyən edilmiş ölkələr mənşə, 

tranzit və yaxud hədəf ölkə kimi Hesabata daxil edilir və üç sıradan biri üzrə təsnifləşdirilir. 

İAQMQ-na əsasən “insan alverinin ağır formalarının aradan qaldırılması üzrə minimum 

standartların” tələblərinə tam cavab verdiyi qiymətləndirilmiş ölkələr Sıra 1-ə daxil edilir. 

Minimum standartların tələblərinə tam cavab verməyən, lakin bu minimum standartların 

tələblərinə cavab vermək istiqamətində əhəmiyyətli səylər göstərən ölkələr Sıra 2-yə daxil edilir. 

Minimum standartların tələblərinə cavab verməyən və bu tələblərə cavab vermək istiqamətində 

əhəmiyyətli səy göstərməyən ölkələr isə Sıra 3-ə daxil edilir. İAQMQ-da müəyyən edilmiş 

Minimum Standartlar ümumilikdə BMT-in İnsan Alveri Haqqında Protokoluna uyğundur.         

 

-- Sıra 2 Xüsusi Nəzarət Qrupu, Sıra 2-yə daxil edilmiş ölkələrdən (əhəmiyyətli səy göstərən, 

lakin) ibarətdir və bu ölkələrdə: (1) əvvəlki illə müqayisədə insan alverinə qarşı mübarizə 

sahəsində səylərin artırıldığını, o cümlədən təhqiqatların, məhkəmə işlərinin və insan alveri 

cinayətləri üzrə hökmlərin artdığını, qurbanlara göstərilən yardımların artdığını və hökumət 

rəsmilərinin ağır formada insan alveri fəaliyyətindəki əlbirliyinin azaldığını sübut edən 

məlumatlar təqdim edilmir; (2) Sıra 2 üzrə təsnifat növbəti ildə insan alverinə qarşı mübarizədə 

islahatların həyata keçirilməsi üzrə götürülmüş öhdəliklərə əsaslanmışdır və yaxud (3) insan 

alveri qurbanlarının sayı əhəmiyyətli dərəcədədir və yaxud əhəmiyyətli dərəcədə artır.    

 

-- Bir neçə dəfə ardıcıl olaraq Sıra 2 Xüsusi Nəzarət Qrupuna daxil edilmiş ölkələrlə bağlı ABŞ 

Konqresinin narahatlığını əks etdirən və İAQMQ-na 2008-ci ildə edilmiş əlavəyə əsasən iki dəfə 

ardıcıl olaraq Sıra 2 Xüsusi Nəzarət Qrupuna daxil edilmiş hər hansı ölkənin (2009-cu il 

Hesabatından başlayaraq) üçüncü ildə aşağıdakılara cavab vermədiyi müddətdə Sıra 3-ə daxil 

edilməsi tələb olunur: a) qarşıdan gələn növbəti doqquz ayda vəziyyətin yaxşılaşdırılaraq Sıra 2 

və yaxud Sıra 1-ə daxil edilməsinə zəmanət verən əhəmiyyətli tərəqqi nümayiş etdirmək və 

yaxud b) avtomatik olaraq baş vermiş aşağı təsnifatın aradan qaldırılmasını təmin etmək. Bu 

müddəanın qüvvəyə minməsi üçün hər hansı bir ölkənin iki ardıcıl ildə Sıra 2 Xüsusi Nəzarət 



Qrupunda olması lazımdır. Əgər məsələn, hər hansı bir ölkə birinci ildə Sıra 2 Xüsusi Nəzarət 

Qrupuna, ikinci ildə Sıra 2-yə və üçüncü ildə Sıra 2 Xüsusi Nəzarət Qrupuna daxil edilərsə bu 

ona şamil olunmayacaqdır. Prezident tərəfindən verilmiş səlahiyyət əsasında Dövlət Katibi 

qanuna müvafiq olaraq iki ardıcıl ildən sonra təsnifatın azaldılaraq Sıra 3-ə daxil olunması 

tələbini təxirə sala bilər, bir halda ki, əgər o, ölkənin, həyata keçirildiyi halda İAQMQ-un insan 

alverinin aradan qaldırılması üzrə minimum standartlarının tələblərinə əhəmiyyətli dərəcədə 

cavab verməsini təmin edən yazılı planının olduğunu və bu planın icrası üçün kifayət qədər 

resurs ayırdığını müəyyən edərsə. Əgər Dövlət Katibi yuxarıdakı meyarlara əsaslanaraq iki 

ardıcıl ildə ölkənin Sıra 2 Xüsusi Nəzarət Qrupu təsnifatının avtomatik olaraq azaldılmasını 

təxirə salarsa və həmin ölkə bu müddət ərzində Xüsusi Nəzarət Qrupundan çıxarılmasını təmin 

edəcək inkişafa nail olmazsa, bu halda, qanuna əsasən üçüncü ildə təxirə salma mümkün deyildir 

və həmin ölkə nəticədə Sıra 3-ə daxil ediləcəkdir. Bundan sonra, Sıra 3 məhdudiyyətlərinin 

aradan qalxdığını müəyyən etmək üçün müəyyən olunmuş qayda tətbiq ediləcəkdir. İAQMQ-un 

mətnini və əlavələrini aşağıdakı internet səhifəsindən əldə etmək olar: 

http://www.gpo.gov/fdsys/pkg/BILLS-113s47enr/pdf/BILLS-113s47enr.pdf. 

  

-- İAQMQ-nu eyni zamanda, Dövlət Katibindən müvafiq ildə sonradan aşağıdakı ölkələrin 

siyahısını Konqresə təqdim etməyi tələb edir: a) əvvəlki İAH Hesabatda müəyyən edilmiş 

sıradan tam olaraq yerini dəyişmişdir (3-dən 2-yə və yaxud 2-dən 1-ə), və yaxud b) Sıra 2 Xüsusi 

Nəzarət Qrupuna daxil edilmişdir. Bu siyahıdakı ölkələrin insan alverinə qarşı mübarizə 

sahəsindəki səyləri Dövlət Katibinin hər ilin 1 fevralına qədər Konqresə təqdim etməli olduğu 

Aralıq Qiymətləndirmə sənədində bir daha qısa olaraq qiymətləndirilir.     

 

-- Sıra 3-də təsnifləşdirilmiş ölkələrə qarşı növbəti maliyyə ilində qeyri-humanitar və qeyri-

ticarətlə bağlı xarici yardımların və müəyyən hallarda hökumət rəsmilərinin və yaxud işçilərinin 

təhsil və mədəniyyət sahəsindəki mübadilə proqramlarında iştirakının maliyyələşdirilməsinin 

dayandırılması kimi qanunda müəyyən edilmiş məhdudiyyətlər tətbiq edilə bilər. Bundan əlavə, 

Prezident tərəfindən beynəlxalq maliyyə institutlarında çalışan ABŞ icraçı direktorlarına Sıra 3-

də olan ölkələrə kredit verilməsinin əleyhinə səs vermək və ya kredit verilməsini və yaxud ondan 

istifadə olunmasını (humanitar, ticarətlə bağlı və yaxud müəyyən növ inkişaf yardımlarından 

başqa) rədd etmək üçün bütün səyləri göstərmək göstərişi verilə bilər. Prezident tərəfindən bu cür 

yardımların göstərilməsinin məhdudlaşdırılması və yaxud ləğv edilməsi barədə qərar İAH 

Hesabat təqdim olunduqdan sonrakı 90 gündən gec olmayaraq Konqresə təqdim olunmalıdır.  

 

-- 2008-ci ildə qəbul edilmiş Yetkinlik Yaşına Çatmayanların Hərbi Xidmətə Çağırılmasının 

Qadağan Edilməsi Haqqında Qanun (110457 saylı Dövlət Qanunu, İV Bölmə) yetkinlik yaşına 

çatmayanları hərbi xidmətə çağıran və yaxud onlardan istifadə edən hökumətə məxsus silahlı 

qüvvələr və yaxud hökumətin dəstəklədiyi silahlı qüvvələr olan ölkələrin siyahısını İnsan Alveri 

Haqqında İllik Hesabatda nəşr etməyi tələb edir. Yetkinlik Yaşına Çatmayanların Hərbi Xidmətə 

Çağırılmasının Qadağan Edilməsi Haqqında Qanuna əsasən hökumətin silahlı qüvvələrinin 

tərkibində hərbi əməliyyatlarda birbaşa iştirak edən və 18 yaşına çatmamış hər hansı bir şəxs, 

hökumətin silahlı qüvvələrinə zorla cəlb edilmiş və 18 yaşına çatmamış hər hansı bir şəxs, eləcə 

də bu cür silahlı qüvvələrə könüllü olaraq cəlb edilmiş və 15 yaşına çatmamış hər hansı bir şəxs 

yetkinlik yaşına çatmayan əsgər kimi müəyyən edilir. Qanunda eyni zamanda dövlətin silahlı 

qüvvələrindən ayrı olan silahlı qüvvələr tərəfindən hərbi əməliyyatlara cəlb edilmiş və yaxud 

istifadə edilmiş və 18 yaşına çatmamış hər hansı bir şəxs də “yetkinlik yaşına çatmamış əsgər” 

kimi müəyyən edilir. Yetkinlik yaşına çatmamış əsgər anlayışına istənilən formada, o cümlədən 

http://www.gpo.gov/fdsys/pkg/BILLS-113s47enr/pdf/BILLS-113s47enr.pdf


aşpaz, yükdaşıyan, kuryer, həkim, gözətçi və yaxud seks-qul kimi dəstəkləyici rol oynamaqla 

xidmət göstərənlər də, daxil edilir.   

 

-- Yetkinlik Yaşına Çatmayanların Hərbi Xidmətə Çağırılmasının Qadağan Edilməsi Haqqında 

Qanuna əsasən siyahının təqdim edildiyi (1 oktyabr 2013-cü ildən başlayaraq) ildən sonrakı 

maliyyə ilində, hökumət və yaxud hökumətin dəstəklədiyi qruplar tərəfindən yetkinlik yaşına 

çatmayanlardan əsgər kimi istifadə edilən ölkələrin hökumətlərinə qarşı təhlükəsizlik üzrə 

yardımlar və hərbi avadanlığın ticarəti məqsədilə verilən lisenziyalarla bağlı geniş miqyasda 

sanksiyalar tətbiq edilir və əvvəldə qeyd edilmiş Qanunun tələblərinə əsasən bu sanksiyalara 

Prezidentin dövlət maraqlarını nəzərə alaraq müvəqqəti ləğv etmək səlahiyyəti, istisna tətbiq 

etmək və yaxud yardımın bərpa olunması mümkün deyildir. Yetkinlik Yaşına Çatmayanların 

Hərbi Xidmətə Çağırılmasının Qadağan Edilməsi Haqqında Qanuna əsasən 2013-cü il üzrə İAH 

Hesabata aşağıdakı on ölkənin adı daxil edilmişdir: Myanma, Mərkəzi Afrika Respublikası, Çad, 

Konqo Demokratik Respublikası, Ruanda, Somali, Cənubi Sudan, Sudan, Suriya və Yəmən.         

 

-- Bu ilin mövzusu “Qurbanların Müəyyənləşdirilməsi: Müasir Quldarlığın Dayandırılmasında 

İlk Addım” adlanır. Müasir quldarlığın aradan qaldırılması çətin bir problem olaraq qalmaqdadır. 

Hökumətlər tərəfindən təqdim edilmiş məlumata əsaslanaraq ötən il bütün dünyada yalnız 

təxminən 40,000 nəfər qurban müəyyən edildiyi bu Hesabatda qeyd olunur. Bunun əksinə olaraq, 

sosioloqların qiymətləndirməsinə əsasən istənilən vaxt müddətində 27 milyon kişi, qadın və uşaq 

insan alveri qurbanına çevrilir. Bu onu göstərir ki, müasir quldarlıqdan əziyyət çəkən milyonlarla 

kişi, qadın və uşaq arasından yalnız cüzi bir hissə hökumətlər tərəfindən müəyyən olunur və 

tələb olunan müdafiə və dəstək yalnız onlara göstərilir. Müəyyən olunan qurbanların sayının 

məhdud olması eyni zamanda onunla bağlıdır ki, milyonlarla insanı qula çevirərək və istismar 

edərək insan alveri ilə məşğul olanlar cəzasız, qanundan kənarda fəaliyyət göstərirlər. Bu isə o 

deməkdir ki, insan alverinə qarşı mübarizə üzrə müasir qanunlar və strukturlar tətbiq olunmur, 

onlar sadəcə nəzəri ədliyyə aləti kimi mövcuddurlar. Bu eyni zamanda insan alverinin kökündə 

dayanan səbəblərin müəyyən olunması baxımından həlledici olan araşdırma və məlumatların 

toplanmasına da, mane olur. Qurbanların müəyyənləşdirilməsi istiqamətindəki səylərin zəif 

olması Palermo Protokolunu zəiflədir və qurbanlarla əlaqədar beynəlxalq standarta çevrilmiş 

“3P” yanaşmasına mane olur.             

  

-- İnsan Alveri Haqqında bu Hesabatın əsas məqsədi insan alverinə qarşı mübarizə sahəsindəki 

qlobal hərəkatda qurbanların müəyyənləşdirilməsini ön plana çəkməkdir. Burada 

müəyyənləşdirmə səylərinin uğurla həyata keçirilməsi üçün təlim və metodlar, eləcə də qeyri-

adekvat müəyyənləşdirmənin yaratdığı təhlükələr göstərilir. Hesabatda eyni zamanda hökumət 

daxilində və kənarda müəyyənləşdirmə səylərini gücləndirəcək yeni innovasiyalar və 

tərəfdaşlıqlar işıqlandırılır. Uğurla həyata keçirildiyi halda, bu innovasiyalar xilas edilmiş 

şəxslərə münasibətdə xidmətlərin daha effektiv təmin olunmasına, ümumilikdə insan alverinə 

qarşı fəaliyyətin təkmilləşdirilməsi üçün məlumatların toplanmasına və təhlilinə imkan verir.        

 

-- Şəffaflığın, ölkə daxilində və digər ölkələrlə əməkdaşlığın gücləndirilməsi məqsədilə artıq 

dördüncü ildir ki, İAH Hesabatda sıralama və insan alverinə qarşı mübarizədə ABŞ-ın əldə etdiyi 

tərəqqi təqdim olunur. Ümid edirik ki, bu qiymətləndirmə, Birləşmiş Ştatların digər ölkələrə 

münasibətdə olduğu kimi özündən də, eyni standartlara əməl olunmasını tələb etdiyini göstərir 

və digər ölkələri də, insan alverinə qarşı mübarizədə özünü-tənqid yanaşmasından istifadə 

etməyə həvəsləndirəcəkdir.   


